
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

O‘ZBEKISTONDA YOSHLAR PARLAMENTINI 
MUHIM DEMOKRATIK INSTITUT SIFATIDA 
SHAKLLANTIRISH BOSQICHLARI VA 
ISTIQBOLDAGI REJALAR

Abdullayev Muxammadqodir Mashxur o‘g‘li 
O‘zbekiston Ekologik partiyasi Markaziy Kengashi Ijroiya 
qo‘mitasining Ekologik ta’lim, yashil tadqiqotlar va loyihalar 
ofisi bosh mutaxassisi

Xushvaqtov Feruzbek Ilxom o‘g‘li 
O‘zbekiston Ekologik partiyasi Markaziy Kengashi Ijroiya 
qo‘mitasining Kadrlar bilan ishlash sho‘basi mudiri

Annotatsiya. Mazkur tezisda O‘zbekistonda Yoshlar parlamentining shakllanish bosqichlari, uning huquqiy 
asoslari hamda yoshlarni qonun ijodkorligi jarayoniga jalb etishdagi o‘rni tahlil qilinadi. Yoshlar parlamentining tarkibi, 
faoliyat yo‘nalishlari va siyosiy partiyalar bilan hamkorlik mexanizmlari yoritiladi. Shuningdek, mazkur institut faoliyatini 
takomillashtirishning istiqboldagi yo‘nalishlari va yoshlarning ijtimoiy-siyosiy faolligini oshirishdagi ahamiyati bayon etiladi.

Kalit so‘zlar: Yoshlar parlamenti, yoshlar siyosati, Qonunchilik palatasi, qonun ijodkorligi, siyosiy faollik, demokratik 
institut, siyosiy partiyalar, yoshlar manfaatlari.

Abstract. This thesis examines the stages of formation of the Youth Parliament in Uzbekistan, its legal foundations, 
and its role in involving young people in the legislative process. The composition, areas of activity, and mechanisms of 
cooperation between the Youth Parliament and political parties are considered. The study also outlines prospects for 
improving this institution and its importance in increasing the social and political engagement of young people.

Keywords: Youth Parliament, youth policy, Legislative Chamber, lawmaking, political participation, democratic 
institution, political parties, youth interests.

Аннотация. В тезисе рассматриваются этапы формирования Молодежного парламента в Узбекистане, его 
правовые основы и роль в вовлечении молодежи в законотворческий процесс. Освещаются состав, направления 
деятельности и механизмы взаимодействия Молодежного парламента с политическими партиями. Также обозначены 
перспективные направления совершенствования данного института и его значение в повышении социальной и 
политической активности молодежи.

Ключевые слова: Молодежный парламент, молодежная политика, Законодательная палата, законотворчество, 
политическая активность, демократический институт, политические партии, интересы молодежи.

K I R I S H
Ma’lumki, so‘nggi yillarda mamlakatimizda yoshlar bilan ishlashning noyob tizimi yaratildi. Shu asosda 

farzandlarimizni zamonaviy kasb-hunarlarga o‘qitish, bandligini ta’minlash, bo‘sh vaqtini mazmunli o‘tkazish va 
ijtimoiy qo‘llab-quvvatlash borasida muhim natijalarga erishilmoqda.

Yigit-qizlarning siyosiy faolligini oshirish va ularning qonun ijodkorligi jarayoniga keng jalb qilish maqsadida 
2020-yilda Qonunchilik palatasi huzurida Yoshlar parlamenti tashkil etilgan bo‘lib, ushbu tuzilma bugungi kunda 
yoshlarning manfaatlarini himoya qilish, ularni qonunchilik jarayonlariga jalb qilish va ular bilan davlat o‘rtasida 
ko‘prik vazifasini bajarib kelmoqda.

Shuningdek, Yoshlar Parlamenti — yoshlarning huquqiy va siyosiy faolligini oshirish, ularni davlat 
boshqaruvi jarayonlariga jalb etish hamda liderlik ko‘nikmalarini shakllantirish maqsadida tashkil etilgan muhim 
demokratik institut hisoblanadi. U mamlakatdagi yoshlar siyosatini takomillashtirishga xizmat qiluvchi maslahat 
organi sanaladi.

Yoshlar parlamenti 150 nafar a’zodan iborat. Uning a’zoligiga 18 yoshga to‘lgan va 30 yoshgacha bo‘lgan 
O‘zbekiston Respublikasi fuqarolari siyosiy partiyalar tomonidan tavsiya etiladi. Yoshlar parlamenti Qonunchilik 
palatasining vakolat muddati davomida faoliyat yuritadi.

So‘nggi yillarda mamlakatimizda yoshlarga oid davlat siyosati sohasida amalga oshirilayotgan keng ko‘lamli 
islohotlar, ushbu jarayonda parlamentning o‘rni va roli xususida so‘z yuritilar ekan, so‘nggi yillarda mamlakatda 
yoshlarni har tomonlama qo‘llab-quvvatlash, ularning huquq va qonuniy manfaatlarini himoya qilish, ularga 
barcha sohalarda o‘z iqtidori va salohiyatini to‘liq namoyon etishi uchun zarur sharoitlar yaratish borasida keng 
ko‘lamli islohotlar amalga oshirilmoqda.

Xususan, 2025-yil 14-fevral kuni yoshlar bilan ochiq muloqot tarzida o‘tkazilgan videoselektor yig‘ilishida 
Qonunchilik palatasining Yoshlar masalalari bo‘yicha komissiyasini tuzish tashabbusi ilgari surilgan edi. Shu yil 
18-fevral kuni o‘tkazilgan Qonunchilik palatasining majlisida ushbu komissiyani tuzish to‘g‘risidagi masala ko‘rib 
chiqilib, mazkur komissiya tuzildi.

Ushbu komissiya yoshlarning bilim va ko‘nikmalarini rivojlantirish, ijtimoiy-iqtisodiy va siyosiy faolligini 
qo‘llab-quvvatlash maqsadida tashkil etilgan bo‘lib, u parlament bilan yoshlar qatlami hamkorligini yanada 
kuchaytirish, qonunlarda yoshlar manfaatlarini ilgari surish, ularning keng salohiyatini ro‘yobga chiqarishga 
ko‘maklashadi.

O‘tgan davrda Yoshlar parlamenti yoshlarning siyosiy-huquqiy bilim va ko‘nikmalarini yuksaltirish, qonunlarni 
yoshlar orasida targ‘ib qilish orqali ularning jamiyat hayotiga daxldorligini kuchaytirish, yosh avlodning siyosiy 
faolligini oshirishga xizmat qiladigan muhim institut sifatida shakllangani alohida ta’kidlandi.

O‘tgan qisqa davrda yoshlarga oid 100 dan ortiq qonun hujjatlari qabul qilinib, izchil amalga oshirilmoqda. 
Yangi tahrirdagi Konstitutsiyada yosh avlodning huquq va manfaatlari mustahkamlab qo‘yilgani O‘zbekistonda 
yoshlarga bo‘lgan e’tiborni yangi bosqichga ko‘tarish imkonini berdi.

Yoshlar bilan ishlash tizimining yo‘lga qo‘yilishi yoshlarni kasb-hunarga o‘qitish, bandligini ta’minlash, bo‘sh 
vaqtini mazmunli tashkil etish hamda ijtimoiy qo‘llab-quvvatlashga oid masalalarni quyi bo‘g‘inda hal qilish 
imkonini bermoqda.

2023-yili Yoshlar taraqqiyoti indeksiga ko‘ra, O‘zbekiston yoshlar siyosati sohasida xalqaro indekslarda 
ijobiy baholanganligi buning yorqin dalilidir.

O‘tgan davr mobaynida Parlamentning ikki palatasida ham tashkil etilgan Yoshlar parlamenti kelajak 
bunyodkorlarining siyosiy-huquqiy bilim va ko‘nikmalarini yuksaltirish, ularni qonun ijodkorligi jarayoniga jalb 
etish, yangi qabul qilingan qonunlarni yoshlar orasida targ‘ib qilish orqali yigit-qizlarning jamiyat hayotidagi 
daxldorligini kuchaytirishga xizmat qiladigan muhim institut sifatida shakllandi. Ushbu institut parlament va 
yoshlar o‘rtasidagi hamkorlikni rivojlantirishga xizmat qilmoqda.

Yoshlar parlamentida yoshlar siyosiy yetakchilik, demokratiya, parlamentarizm maktabi qanday bo‘lishi 
amaliyotda o‘zini oqlamoqda. Oxirgi saylovda ana shu yoshlarimizdan ikki nafari Qonunchilik palatasiga, 250 
nafari mahalliy Kengashlarga deputat bo‘lib saylangan. 2025-yilgi Yoshlar parlamenti saylovi faollik bilan o‘tdi 
va unda 9531 nafar yoshlar o‘z nomzodini ilgari surishdi.

Saylovlar tuman, viloyat va respublika bosqichlarida bosqichma-bosqich o‘tkazilib, ular orasidan siyosiy 
partiyalar tomonidan saylangan 150 nafar a’zolardan iborat yangi chaqiriq tarkibi shakllantirildi.

X U L O S A  V A  T A K L I F L A R
Yangi chaqiriqdagi Yoshlar parlamenti o‘z faoliyatini Oliy Majlis Qonunchilik palatasi hayotida bo‘layotgan 

o‘zgarishlarga hamohang tarzda yanada takomillashtirib borishi, intiluvchan, fidoiy, vatanparvar yoshlarimizning 
siyosiy faolligini ta’minlashga xizmat qiladigan platformaga aylanishi lozim.

Yangi tarkib oldida yosh avlod manfaatlarini himoya qilish, ularning muammolarini parlamentda muhokama 
qilish, yoshlarning qonun ijodkorligida ishtirokini ta’minlash, bo‘lajak deputatlar, siyosatshunoslarni tayyorlash 
va yoshlarni o‘z maqsadlari va loyihalarini amalga oshirish kabi yuksak vazifalar turibdi.

